
Belaukont pavasarė 

Jerguteliau, kāp aš lauko, 

Kumet baigsės žėima. 

Tēp mon ana ikīriejė –  

Tuokė baisē ėlga. 

 

Rītuo vakščiuos jau žīdelē –  

Ožgavienės dėina. 

Lai tik vara ėš mūsa kėima 

Nelabuojė žėima. 

 

Aš Velīku baisē lauko –  

Tokiuos brungiuos švėntės. 

Atsėgaus ne tėktā laukā, 

Bet ė mūsa šėrdis. 

 

Ėšsėvėrsem vėštas kiaušiu 

So cėboliu lokštās. 

Ēsem vėsė i bažnīčė 

So tievās ė vākās. 

 

Prisikielės Kristos laimins 

Dėdėlius ė mažus. 

Sveikinsem ėr mes vėins kėta 

Su tou švėntė gražė. 

 

Pu Velīku jau saulelė 

Pradies daugiau švėistė, 

Ė žuolelė ėš žemelės 

Suskobs tujau līstė. 

 

Atsėgaus ė mona šėrdės 

Nu tuo svieta marga.  

Prisikielus gal ėr aš jau 

Ėš žėimuos lėtarga. 

 

Atsėdoudo vėsa savi 

Aš i Tava ronkas. 

Sergiek ė laikīk dā moni 

Dievoleliau, brongos! 


